
Рухани жаңғыру ана тілді үйренуден басталады
Әу баста әр мемлекет ұлтын қорғау, халқын сақтау үшін бір ұлтты ел болып құрылады. Кейіннен басқыншылардың өзіне бағындыру маңсаттарынан көпұлтты мемлекетке айналып жатады.
Мысалға, әлемнің үштен біріне өзінің үстемдігін жүргізген КСРО-да да осындай саясат ұстанғандықтан он бес одақтас елдің ұлтаралық қарым-қатынас тілі орыс тілі болды. Сол себепті әлі күнге дейін Ресей федерациясында өмір сүріп жатқан жүзден аса ұлт пен ұлыстардың, сондай-ақ өткен ғасырдың соңында осы елден бөлініп, тәуелсіздік алған елдердің арасындағы өзара қарым-қатынас тілі әлі күнге дейін орыс тілі болып отыр. Әдетте халқының жетпіс пайыздан астамын бір ұлт құраса, бір ұлтты мемлекетке жатады. Ондай елде сол ұлттың мүддесі ешбір қиындықсыз қорғалып, тілі қоғамдық өмірдің барлық саласында мемлекеттік тіл ретінде толықтай қызмет атқарады, жалпы халықтың рухани құндылықтары салтанат құрады.
Кез келген халықтың рухани байлығының негізгі көзі - ана тілі. Тілімізде тұтастай қазақ дейтін халықтың бет-бейнесі жатыр. Сондықтан халықтың рухани болмысын сақтап қалу үшін істі алдымен өз ұлтымыздан бастау керек. Туған тілімізді жұмыла үйреніп, тисті дәрежеде меңгерссек қана,  ел  ішіндегі  өзге ұлттарға үлгі бола аламыз. Әсіресе, мемлекеттік тілді үйренуде қазақ жастары алдарына жан салмауы тиіс деп ойлаймын. Өйткені, өз елінде, өз жерінде жүріп, өз тілін дұрыс білмеуі үлкен кемшілік.
Өркениетке құраш ұратын елдің өресі қашанда білікті де саналы ұр-пақпен кеңеймек емес пе? Сондық-тан да елдің ертеңі болатын жастарды халқымыздың асыл қасиеттерін білуге, ұлттық руханиятымызды қызыға игеруге, жалпы ұлттық құндылықтарымызбен сусындатуымыз керек-ақ.
Қазіргі кезде университеттегі өзім сабақ беріп жүрген орыс топтарында өзге ұлт екілдерінен гөрі орыс тілді қазақ балалары көп оқиды. Сондықтан да сабақ беру барысында алғашқы күннен бастап қазақ студенттерінің ұлттық санасын қалыптастыруды мақсат етемін. Ана тіліңді үйрену - өз ұлтыңды тану, яғни ұлттық тілді білу-ұлт қасиетін, мінезін, жан-дүниесін, сырын сезіну екендігін барынша сездіртуге  тырысамын. Қазіргідей жаһандану заманында қа-зақты ұлттық құндылықтар ғана сақтап қалатындығына ерекше мән беріп, ұлттық руханият бағытында оқу-тәрбие ісін жүргізіп келеміз. Сондай-ақ жоғары оқу орны болғандықтан да ғылыми бағытта да біраз жұмыс жасаймыз. Кафедрамызда «Қазақ халқының мәдениеті мен ұлттық кодын сақтап қалу» бағыты бойынша «Достар» клубы негізінде «100 жаңа есім», «Туған жер» жобасында белгіленген идеяларды жүзеге асыру, «Атамекенімнің киелі жерлерінің географиясы» аясында студенттердің ғылыми жұмыстары ұйымдастырылады. Оған университеттің барлық студенттері қатыстырылады. Сондай-ақ университеттің орыс тілінде білім алатын барлық факультет сту-денттеріне сабақ  және сабақтан тыс уақыттарда оқу және тәрбие жұмысы бойынша мемлекеттік тілде түрлі  іс-шаралар жүргізіледі. Қыркүйек айында қазақ тілі сабақтарында «Мемлекеттік тіл - менің тілім» атты танымдық-тәрбиелік сабақ өткізілсе, қазан айында «Практикалық қазақ тілі» кафедрасының ұйымдастыруымен жерлес ақын М. Жұмабаевтың шығармашылығын насихаттауға, жастарды отаншылдыққа баулу мақсатында әдеби-мәдени шара ұйымдастырылды.
Шарада М. Жұмабаевтың поэзия, прозасын орыс тілді студенттер на-қышына келтіре, мәнерлеп жатқа оқыды, қараша айында « Тілдерді білу - қоғамдық сананы жаңғыртудың негізгі факторы» атты аймақтық полиглот сайысы  ұйымдастырылып, оған қаламыздағы бес колледжі, әскери институт, СҚМУ-дың студенттері қатысты. Нәтижесінде бас жүлдені «Петропавл темір жол көлігі колледжі» командасының студенттері жеңіп алған болатын. Сонымен қатар қарашада «Бір ел - бір кітап» аясында «Дархан даланың саңлақ перзенттері» атты оқырман конференциясы ұйымдастырылып, ұлттық руханиятымыз дәріптелді. Ал желтоқсан айында еліміздеп басты мерекесі - Тәуелсіздік күніне арналған патриоттық әндер байқауын өткіздік.
Жалпы, тәуелсіздік алғалы ширек ғасыр көлемінде Елбасымыздың бастамасымен «Мәдени мұра», «Мәңгілік ел», «Рухани жаңғыру», «Ұлы даланың жеті қыры» атты Ұлы дала тарихын, халық руханиятын сақтауға арналған дуниелер негізінде жастардың бойына ұлттық құндылықтарды егу мақсатымен университет қабырғасында  мемлекеттін тілде танымдық-тәрбиелік шаралар өмірмен астастырыла жүзеге асырылады.

